
Sud Bosne i Hercegovine

Суд Босне и Хецеговине

 Broj: S1 3 Iž 049330 24 Iž                                                      
Sarajevo, 11.09.2024. godine


Sud Bosne i Hercegovine u Sarajevu, u apelacionom vijeću sastavljenom od sudija Dinke Bešlagić-Čovrk predsjednice vijeća, Vesne Trifunović i Hilme Vučinića članova vijeća, odlučujući o žalbi Begić Nevzete iz ..., izjavljenoj protiv odluke Centralne izborne komisije Bosne i Hercegovine broj: 06-1-07-3-197/24 od 12.08.2024. godine, o utvrđenoj odgovornosti i novčanom kažanjavanju za kršenje odredbi Izbornog zakona BiH, u nejavnoj sjednici održanoj 11.09.2024. godine, donio je
R J E Š E N J E

Žalba se odbija.
O b r a z l o ž e n j e

Odlukom Centralne izborne komisije BiH broj i datum naveden u uvodu, utvrđeno je da je Nevzeta Begić odgovorna što u 2023. godini nije Centralnoj izbornoj komisiji Bosne i Hercegovine podnijela izjavu o imovinskom stanju u roku od 30 dana od početka zamjenskog mandata, čime je prekršila odredbu člana 15.7 stav 1 Izbornog zakona BiH, pa joj je na osnovu člana 6.7 stav 2 tačka 1 i primjenom člana 19.10. stav 1 tačka a) Izbornog zakona izrečena novčana kazna u iznosu od 800,00 KM (osam stotina konvertibilnih maraka),


Protiv ove odluke Nevzeta Begić blagovremeno je podnijela žalbu ukazujući na pogrešno i nepotpuno utvrđeno činjenično stanje jer je u više navrata pokušavala poslati izjavu o imovnom stanju. Kako nije bila sigurna da li je prijava proslijeđena kontaktirala je službene osobe CIK od kojih je dobila obećanje da će javiti u slučaju potrebe za dodatnim dostavljanjem. Prvo saznanje da njena popunjena prijava nije stigla u CiK stekla je prijemom odluke o kažnjavanju, jer prije toga nije primila bilo kakav poziv. Predlaže da se žalba uvaži i pobijana odluka ukine ili predmet vrati na ponovni postupak.

         U odgovoru na žalbu Centralna izborna komisija BiH predlaže da se žalba odbije kao neosnovana pošto je pobijano rješenje pravilno i zakonito jer službena evidencija ne sadrži izjavu žaliteljice, niti u aplikaciji postoji bilo kakav trag da je žaliteljica pristupala elektronskom popunjavanju traženih podataka. 

         Pošto je ispitalo osporenu odluku u granicama žalbenih razloga, vijeće Apelacionog odjeljenja Suda Bosne i Hercegovine je odlučilo kao u izreci iz slijedećih razloga: 


Žalba je neosnovana.

           Iz stanja spisa proizilazi da je Centralna izborna komisija zaključkom broj 06-1-07-3-197/24 od 27.05.2024. godine pokrenula postupak protiv Begić Nevzete jer nije podnijela izjavu o imovinskom stanju u roku propisanom članom 15.7 stav 1 Izbornog zakona. Nadalje, proizilazi da imenovana nije dostavila izjašnjenje na poziv CIK BiH. 
Kandidati izabrani na svim nivoima vlasti, prema odredbi člana 15.7 Izbornog Zakona BiH (Sl. glasnik BiH br. 23/01-24/24), dužni su u roku od 30 dana od dana objave mandata u službenom glasilu, Centralnoj izbornoj komisiji BiH podnijeti potpisanu izjavu o svom ukupnom imovnom stanju sa propisanim sadržajem


Kako je žaliteljica zamjenski mandat viječnice u Gradskom vijeću grada Visoko počeo 15.12.2022. godine, rok za podnošenje izjave istekao je 15.01.2023. godine, te kako izjava nije dostavljena Cik u navedenom roku, to je nosilac ovog manada postustupio protivno citiranoj zakosnkoj odredbi. Time je Centralna izborna komisija BiH u pobijanom rješenju pravilno utvrdila odgovornost žaliteljice, a što paušalni navodi žalbe nisu doveli u sumnju.


Za povredu odredbi zakona za koju je utvrđena odgovornost žaliteljice odredbe člana 19.10 stav 1 tačka a) Izbornog zakona propisao je novčanu kaznu od 300,00 do 3.000,00 KM. Žaliteljici je izrečena novčana kazna od 800,00 KM u zakonom propisanom rasponu, a koja je odmjerena na osnovu objektiviziranih olakšavajućih i otežavajućih okolnosti, iz kojih proizilazi adekvatnost sankcionisanja za povredu zakona izabranog člana organa vlasti.

Iz navedenih razloga ovo vijeće je zaključilo da je pobijana odluka Centralne izborne komisije Bosne i Hercegovine, pravilna i zakonita, slijedom čega je žalba odbijena kao neosnovana primjenom člana 81 stav 1 Zakona o upravnim sporovima Bosne i Hercegovine. (Sl.glasnik BiH broj 19/02, 88/07, 83/08 i 74/10).
                                                                                       PREDSJEDNICA VIJEĆA

                                                                                                    S U D I J A

                                                                                           Dinka Bešlagić-Čovrk

